
UVOD

Pojam aukcije (latinski: auctio, što znači trgovina, javna prodaja ili augere, znači „povečati se“) se kao mehanizam trgovine pojavljuju još u antičko doba. To je organizovano mjesto za prodaju i predstavlja javnu prodaju. Cilj aukcije jeste postizanje bolje cijene ili boljih uslova prodaje. Razvojem globalne trgovine aukcije se sve više počinju koristiti u svim sferama privrede. 

Teorija poznaje više vrsta aukcija, povremene ili stalne, sudske, otvorene ili zatvorene i mnoge druge. Najpoznaje otvorene aukcije su engleska i holandska aukcija. 

Za razliku od standardnih aukcija, npr. aukcija umjetnina, vina i drugih predmeta, u kojoj je cilj kupovina sa što većom cijenom,  u sistemu javnih nabavki implentira se metod obrnute aukcije. To su reverzne aukcije, koje daju kupcima mogućnost da pronađu dobavljača s najnižom cijenom. Na reverznim aukcijama dobavljači se nadmeću smanjenjem cijene svoje ponude kako bi dobili posao. Dakle, u aukciji koja se dešava u sistemu javnih nabavki se postižu niže cijene, odnosno povoljniji uslovi kupovine.

Razvojem tehnologija uspostavljanju se elektronske aukcije u kojima ponude podnose prodavači, dok kupac precizno definira i objavljuje zahtjev za određenim proizvodima ili uslugama ili radovima što ih namjerava kupiti, a cijena se smanjuje. Aukcije u online formatu se pojavulju 90-tih godina prošlog vijeka.

Svrha aukcije u sistemu javnih nabavki je smanjivanje troškova javnih sredstava, poticaj konkurencije, što zajedno osigurava bolju vrijednost za novac, kao i povećavanje transparentnosti postupka javne nabavke, kao jednog od osnovnih principa na kojima se temelji javna nabavka. Aukcija ima potencijal da da značajna poboljšanja učinkovitosti pojedinačnih postupaka javnih nabavki, cjelokupnog sistema javnih nabavki, odnosno djelovanja tržišta javnih nabavki.

Stoga, možemo reći da akcija predstavlja alat za ostvarivanje općih principa javnih nabavki definisanih u članu 3. Zakona o javnim nabavkama („Službeni glasnik BiH“, br. 39/14 i 59/22), (u daljnjem tekstu: Zakon)  koji uključuju obavezu ugovornog organa da postupa transparentno, da se u postupku javne nabavke prema kandidatima/ponuđačima ponaša jednako i nediskriminirajuće, na način da osigura pravičnu i aktivnu konkurenciju, s ciljem najefikasnijeg korištenja javnih sredstava u vezi s predmetom nabavke i njegovom svrhom.









PRAVNI OKVIR


Uslovi i način korištenja elektronske aukcije (u daljnjem tekstu: e-Aukcija) u sistemu javnih nabavki u Bosni i Hercegovini su uređeni Pravilnikom o uslovima i načinu korištenja e-Aukcije („Službeni glasnik BiH“, broj 80/23), (u daljnjem tekstu: Pravilnik).

Odredba člana 123. stav (1) Zakona propisuje pravni osnov za donošenje navedenog Pravilnika o uslovima i načinu korištenja e-Aukcije.

Naime, navedenom odredbom je propisano da će elektronske nabavke, elektronska aukcija i dinamički sistem kupovine, način, rokovi i početak primjene biti definisani podzakonskim aktom koji donosi Vijeće ministara Bosne i Hercegovine, najkasnije  u roku od jedne godine od početka primjene Zakona.

Odredbom člana 3. stav (1) tačka a) Pravilnika propisano je da e-Aukcija elektronski proces provođenja dijela postupka javne nabavke, koji uključuje podnošenje novih cijena, izmijenjenih naniže, i/ili novih vrijednosti određenih elemenata ponude, a odvija se nakon početne ocjene ponuda i omogućava njihovo rangiranje pomoću automatskih metoda ocjenjivanja u informacionom sistemu “e-Nabavke”(u daljnjem tekstu: sistem e-Nabavke).

E-aukcija predstavlja dodatnu aktivnost u postupku javne nabavke koja neće narušavati način provođenja postupka, i koja ima za cilj postizanje efikasnog korištenja javnih sredstava. Dakle, e-Aukcija nije postupak javne nabavke, već predstavlja elektronski proces provođenja dijela postupka javne nabavke.

Imajući u vidu obaveze Bosne i Hercegovine za usklađivanjem pravih propisa sa pravnom stečevinom EU, ističemo da odredbe člana 35. Direktive 2014/24/EU Europskog parlamenta i Vijeća od 26. februara 2014. o javnim nabavkama i o stavljanju izvan snage Direktive 2004/18/EZ, te odredbe člana 53. Direktive 2014/25/EU Europskog parlamenta i Vijeća od 26. februara 2014. o nabavkama subjekata koji djeluju u sektoru vodoprivrede, energetskom i saobraćajnom sektoru te sektoru poštanskih usluga i stavljanju izvan snage Direktive 2004/17/EZ, uređuju pitanja e-Aukcije u sistemu javnih nabavki.












USLOVI I NAČIN KORIŠTENJA e-AUKCIJE



Modul e-Aukcije je omogućen u sistemu e-Nabavke od 2016.godine. Naime, u sistemu e-Nabavke razvijen je modul e-Aukcije, koji je jedan od najsloženih softverskih rješenja sistema e-Nabavke i koji omogućava nadmetanje u realnom vremenu. 

Sa aspekta legislativnog okvira e-Aukciju je moguće koristiti u postupku dodjele ugovora/okvirnog sporazuma putem otvorenog i ograničenog postupka, pregovaračkog postupka sa objavom obavještenja o nabavci, konkurentskog zahtjeva za dostavu ponuda i u sistemu kvalifikacije iz člana 85. Zakona. 

Moguća je samo u postupku javne nabavke ako je predviđena u obavještenju o nabavci i tenderskoj dokumentaciji. Kriteriji za dodjelu ugovora o javnoj nabavci koji se mogu koristiti u postupku javne nabavke, ali i u e-Aukciji su navedeni u članu 64. Zakona, kao najniža cijena ili ekonomski najpovoljnija ponuda. Uzimajući u obzir prirodu predmeta nabavke, ako i uslove za ugovor o javnoj nabavci, ugovorni organ određuje kriteriji za dodjelu ugovora na nivou postupka. Dakle, ugovorni organ koristi jedan kriterij za dodjelu ugovora i u početnoj ocjeni ponuda, i u e-Aukciji.

U slučaju kriterija ekonomski najpovoljnija ponuda, e-Aukcija se provodi samo u skladu sa potkriterijima definisanim u sistemu e-Nabavke. U tom smislu, trenutno su u sistemu e-Nabavke u okviru kriterija „ekonomski najpovoljnija ponuda“ predefinisana tri potkriterija koje je moguće koristiti za e-Aukciju, i to: cijena, rok isporuke i garancija.

Nadalje, odredbama člana 6. i 7. Pravilnika, između ostalog, su propisani i određeni uslovi za korištenje e-Aukcije, kao i odredba koja propisuje da e-Aukcija nije moguća u postupku javne nabavke u kojoj je zaprimljena samo jedna prihvatljiva ponuda. U postupku javne nabavke sa jednom prihvatljivom ponudom Pravilnikom nije predviđeno zakazivane e-Aukciju, jer se u istoj ne može ostvariti nadmetanje, kao jednim od općih elemenata principa konkurencije.

Kako bi se osigurao princip transparentnosti prilikom zakazivanja e-Aukcije ugovorni organ vodi računa da od momenta zakazivanja do vremena početka e-Aukcije mora proći minimalno 48 sati. To je vrijeme planirano za ponuđače kako bi se što bolje pripremili, što uključuje evaluacija konkurentnosti odnosno analizu konkurentnosti ponude u odnosu na ostale ponude koje su podnesene, te pripremu strategije ili dodatnih elemenata koji bi mogli povećati šanse za dodjelu ugovora.


U toku trajanja e-Aukcije učesnicima su dostupne sljedeće informacije:
a)	trenutna rang lista, bez otkrivanja identiteta ponuđača koji su učesnici e-Aukcije,
b)	cijene svih ponuda, u slučaju kriterija najniža cijena,
c)	ukupan broj bodova svih ponuda u slučaju kriterija ekonomski najpovoljnija ponuda,
d)	vrijeme koje je ostalo do završetka e-Aukcije,
e)	raspon u kojem je moguće snižavati cijenu, u skladu sa članom 10. stavom (1)  Pravilnika.

Navedeni podaci pomažu ponuđaču da pokuša osigurati najbolje rangirnu poziciju na konačnoj rang listi.

Naravno, u  sistemu e-Nabavke ugovorni organ ima mogućnost otkazati zakazanu e-Aukciju, ali ta mogućnost je dozvoljena samo do momenta početka e-Aukcije, uz navođenje razloga otkazivanja u sistemu e-Nabavke.

PONIŠTENJE I PONOVNO ZAKAZIVANJE e-AUKCIJE


Za razliku od ranijeg rješenja, novi Pravilnik o uslovima i načinu korištenja e-Aukcije predviđa da pod određenim uslovima ugovorni organ poništava ili poništava i ponovo zakazuje e-Aukciju.

Naime, Pravilnik predviđa da u slučajevima osnovane žalbe, rješenja Ureda za razmatranje žalbi Bosne i Hercegovine (u daljnjem tekstu: URŽ), drugih opravdanih slučajeva ugovorni organ poništava ili poništava i ponovo zakazuje e-Aukciju. 

Osnovana žalba je razlog za poništenje ili poništenje i ponovno zakazivanje e-Aukcije u slučaju postupanja ugovornog organa u postupku po žalbi u smislu člana 100. Zakona. Rješenje URŽ-a  je razlog za poništenje e-Aukcije, jer je isto konačno i izvršno je u skladu sa članom 111. stav (13) Zakona. Na primjer: ukoliko URŽ poništi odluku o izboru najpovoljnijeg ponuđača, u postupku javne nabavke u kojem je predviđena i održana e-Aukcije, ugovorni organ poništava ranije održanu e-Aukciju i ukoliko nakon ponovne evaluacije ima uslove za održavanje e-Aukciju istu ponovo zakazuje u sistemu e-Nabavke.

U suprotnom, ukoliko nakon ponovne evaluacije ugovorni organ utvrdi da nema uslova za ponovno zakazivanje e-Aukcije, poništava ranije održanu e-Aukciju. U oba navedena slučaja ugovorni organ u sistem e-Nabavke unosi statuts svih ponuda cijeneći prihvatljivost, odnosno pravilnost istih u smislu člana 2. stav (1) tačka l) Zakona.

Opravdanim slučajevima za ponovno zakazivanje e-Aukcije se ne smatraju problemi koji su se desili u okruženju učesnika e-Aukcije. Zakonodavac opravdane slučajeve nije detaljno definisao, te u svakom pojedinačnom slučaju su predmet ocjene i dokazivanja ugovornog organa. U slučaju da ugovorni organ u skladu sa opravdanim slučajevima ponovo zakazuje e-Aukciju iz razloga opravdanog slučaja obavezan je u sistem e-Nabavke unijeti obrazloženje. To obrazloženje će postati dio izvještaja o toku i završetku e-Aukcije, e-Aukcije koja se poništava.

[bookmark: _Hlk170129169]Takođe, sistem e-Nabavke omogućava unos obrazloženja iz razloga osnovane žalbe i rješenja URŽ-a, ali ista nisu obavezna, jer osnovana žalba i rješenje URŽ-a sami po sebi predstavljaju jedan vid obrazloženja. Detaljnija obrazloženja ugovorni organ može navesti u zapisniku o pregledu i ocjeni ponuda.

Nadalje, Agencija za javne nabavke Bosne i Hercegovine ima mogućnost ponovnog zakazivanja e-Aukcije u slučaju problema koji se dese u okruženju za koje je nadležna Agencija. Pravilnik je u tom smislu prepoznao sljedeće situacije: nemogućnost početka zakazane e-Aukcije, prekida započete e-Aukcije, neisporučivanja sistemske notifikacije o zakazivanju e-Aukcije ili drugih tehničkih problema koji utiču na ispravan tok i završetak e-Aukcije. 

Nakon završetka e-Aukcije, ugovorni organ u sistemu e-Nabavke generiše izvještaj o toku i završetku e-Aukcije, nakon čega ugovorni organ  završava rad na zapisniku o pregledu i ocjeni ponuda i donosi odluku o izboru ili odluku o poništenju postupka javne nabavke.


PRIMJERI IZ PRAKSE


Iako je Agencija za javne nabavke Bosne i Hercegovine na svojoj web stranici, Link Vijesti, kao i ostalim kanalima komunikacije, objavila vijest o Početku primjenu novih pravila u e-Aukciji, zatim Uputstvo za korištenje novih pravila u e-Aukciji od početka primjene Pravilnika, Agencija je zaprimila nekolicu zahtjeva ugovornih organa, ali i ponuđača za poništenje i ponovno zakazivanje e-Aukciju u postupcima javnih nabavki.

Primjer 1.

„Ugovorni organ ........ zaprimio je rješenje Ureda za razmatrnje žalbi Bosne i Hercegovine,  broj: JN2-03-07-l-0000-00/24 od x.x.2024. godine u otvorenom postupku za nabavku goriva (broj obavještenja o nabavci broj  1355-1-1-0-0-00/24 od x.x.2024. g.), kojim se usvaja žalba ponuđača „XX" d.o.o. izjavljena na odluku o izboru najpovoljnijeg ponuđača za nabavku
goriva, broj 01-02-1-xx/24 od xx.x.2024 godine i poništava se odluka o izboru najpovoljnijeg ponuđača, te se predmet vraća ugovornom organu na ponovni postupak.

Molimo vas da nam poništite provedenu e-aukciju od .............. godine kako bi Ugovorni organ mogao provesti novu e-Aukciju.

Ponude ponuđača čije su ponude prihvatljive, prema rješenju Ureda za razmatranje žalbi Bosne i Hercegovine su:
- ,,ABC“, d.o.o,  u vrijednosti od xx,xxx KM
- ,,CD“, d.d. u vrijednosti od xx,xxx KM
- ,,DX" d.o.o. u vrijednosti od xx,xxx KM.“



Odgovor:

„Na osnovu člana 92. stav (3) tačka d) Zakona o javnim nabavkama („Službeni glasnik BiH“, br.  39/14 i 59/22) Agencija za javne nabavke Bosne i Hercegovine, u cilju osiguranja pravilne primjene zakona, pruža tehničku i savjetodavnu pomoć i ugovornim organima i dobavljačima u vezi s primjenom i tumačenjem odredbi zakona i podzakonskih akata, daje sljedeći odgovor:

Članom 3. stav (1) Pravilnika o uslovima i načinu korištenja e-aukcije ("Službeni glasnik BiH", broj 80/23) - u daljnjem tekstu: Pravilnik, propisano je da je e-Aukcija elektronski proces provođenja dijela postupka javne nabavke, koji uključuje podnošenje novih cijena, izmijenjenih naniže, i/ili novih vrijednosti određenih elemenata ponude, a odvija se nakon početne ocjene ponuda i omogućava njihovo rangiranje pomoću automatskih metoda ocjenjivanja u sistemu “e-Nabavke”.

Dakle, e-Aukcija samo dio postupka javne nabavke, a ne posebna vrsta postupka. 

Članom 4. stav (4) navedenog Pravilnika propisano je da je e-Aukcija moguća ako je predviđena u obavještenju o nabavci i tenderskoj dokumentaciji. U slučaju primjene e-Aukcije, tenderska dokumentacija mora sadržavati odgovarajuće informacije o procesu e-Aukcije i kriterije za dodjelu ugovora koji će biti predmet e-Aukcije.

U skladu sa vašim aktom broj .................... Agencija za javne nabavke Bosne i Hercegovine je konstatovala da se ne radi o situaciji iz člana 9. stav (1) Pravilnika, u kojoj ovlaštenje za postupanje ima Agencija.“

Primjer 2.

Ugovorni organ .......... Vam se obratio zahtjevom br. predmeta: .............. za ponovno zakazivanje e-aukcije za LOT x vezano za javnu nabavku radova ........... Broj obavještenja o nabavci : Xxx-oo-KK-yy24.

Firma BB, kao aktivni učesnisnik u postupku javne nabavke za LOT x  je na prvobitnoj akciji  snizila cijenu od početne ponude, koja je evidentirana u zapisniku sa otvaranja ponuda, tako da je i drugi kvalifikovani ponuđač NN učestvovao  na predmetnoj e-Aukciji. Tvrdimo da je besmislen i nepotreban zahtjev za ponavljanje e-aukcije koju je uputio ugovorni organ .................. iz razloga što je drugi kvlaifikovani ponuđač NN na e-Aukciji snizio ....% od cijene koja je unesena u zapisniku sa otvaranja ponuda, kao i prilikom zakazivanja e-Aukcije.

Propust koji je napravila komisija ugovornog organa prilikom otvaranja ponuda i sačinjavanja zapisnika sa otvaranja ponudaa koji se ogleda u izostavljanju popusta od ....% ponuđača NN nije imao nikakv uticaj na ishod e-Aukcije što i dokazuje izvještaj o toku i završetku e-Aukcije.

Ovakvim postupanjem ugovornog organa stvara se opravdana sumnja da se na ovaj način pruža prilika ponuđaču NN da po svaku cijenu dobije ugovor pošto navedeni ponuđač već ima zaključene ugovore sa ugovornim organom o ostalim javnim nabavkama iz ove oblasti.

Sa nadom da ćete uvažiti naš zahtjev i prihvatiti navedena obrazloženja skrećemo pažnju da je ugovorni organ u predmetnom postupku donio odluku o izboru, kao i zapsinik o pregledu i ocjeni ponuda, gdje je obuhvatio sve loto-ve, ali na način kako to Zakon nije predvidio.
Zbog svih propusta u provođenju radnji postupka, namjera nam je da odluku o izboru osporimo, te s tim u vezi smatramo da zahtjev za ponovljanje e-Aukcije koji je ugovorni organ uputio, neopravdan, a što ćemo kroz žalbeni postupak i dokazati.


Odgovor:


„Na osnovu člana 92. stav (3) tačka d) Zakona o javnim nabavkama («Službeni glasnik BiH» br. 39/14 i 59/22), Agencija za javne nabavke Bosne i Hercegovine, u cilju osiguranja pravilne primjene zakona, pruža tehničku i savjetodavnu pomoć i ugovornim organima i dobavljačima u vezi s primjenom i tumačenjem odredbi zakona i podzakonskih akata, kao i detaljima iz Vašeg upita, daje slijedeći odgovor:

Vijeće ministara Bosne i Hercegovine na 25. sjednici održanoj 03.10.2023. godine, donijelo je novi Pravilnik o uslovima i načinu korištenja e-Aukcije ("Službeni glasnik BiH" broj 80/23). Primjena ovog pravilnika počela je od 01.01.2024. godine.

Nova pravila koja su definisana novim Pravilnikom o uslovima i načinu korištenja e-Aukcije, između ostalih, su:

Članom 8. stav (4) Pravilnika o uslovima i načinu korištenja e-Aukcije (u daljem tekstu: Pravilnik) Agencija može otkazati i/ili onemogućiti zakazivanje novih e-Aukcija u slučaju problema koji se dese isključivo u okruženju za koje je ona odgovorna. Kroz primjenu e-Aukcija, u praksi su se povremeno znali desiti tehnički problemi kako na mrežnoj infrastrukturi, tako i na hardverskim komponentama okruženja na kojem je smješten informacioni sistem e-Nabavke, a koji su uticali na tok e-Aukcija. Kada se dese ovakvi tehnički problemi, onda je bilo neophodno omogućiti administratorima, da za određeni period, mogu izvršiti otkazivanje zakazanih e-Aukcija, ali i onemogućavanje zakazivanja novih e-Aukcija dok se tehnički problemi ne riješe.

Nadalje, članom 9. st. (1) - (4) Pravilnika je definisano da Agencija ponovno zakazuje e-Aukciju u slučaju problema koji se dese isključivo u okruženju za koje je ona odgovorna, a usljed kojih dođe do nemogućnosti početka zakazane e-Aukcije, prekida e-Aukcije u toku, neisporučivanja sistemske notifikacije o zakazivanju e-Aukcije ili drugih tehničkih problema koji utiču na ispravan tok i završetak e-Aukcije. Dakle, definisani su dodatni razlozi koji su osnov za ponovno zakazivanje e-Aukcije.

Član 9. stav (5) Pravilnika, definiše jednu od većih promjena u odnosu na ranije, a to je da ugovorni organ poništava e-Aukciju ili poništava i ponovo zakazuje e-Aukciju u slučaju osnovane žalbe, rješenja Ureda za razmatranje žalbi Bosne i Hercegovine i u drugim opravdanim slučajevima. Kako je sistem javnih nabavki visoko decentralizovan, te su ugovorni organi odgovorni za postupke nabavki koje provode, to je poništavanje ili poništavanje i ponovno zakazivanje e-Aukcije dato u nadležnost ugovornim organima.

Članom 9. st. (6) do (9) Pravilnika definisano je postupanje ugovornog organa kada poništava e-Aukciju ili poništava i ponovno zakazuje e-Aukciju u drugim opravdanim slučajevima i to:
„(6) U slučaju poništenja e-Aukcije ili poništenja i ponovnog zakazivanja e-Aukcije iz stava (5) ovog člana, ugovorni organ je dužan u sistem e-Nabavke unijeti obrazloženje razloga poništenja prethodno održane e-Aukcije koji ukazuju da se radi o opravdanom slučaju i koji je dostupan svim učesnicima e-Aukcije.
(7) Opravdanim slučajevima za ponovno zakazivanje e-Aukcije iz stava (5) ovog člana se ne smatraju problemi koji su se desili u okruženju učesnika e-Aukcije.
(8)  Obrazloženje iz stava (6) ovog člana je sastavni dio zapisnika o pregledu i ocjeni ponuda.
(9) Ponovno zakazivanje prekinute e-Aukcije se vrši unošenjem početnih vrijednosti. 

Momentom ponovnog zakazivanja e-Aukcije svi ponuđači se obavještavaju istovremeno putem sistemske notifikacije.“

Dakle, u skladu sa naprijed navedenim, ugovorni organ je nadležan da poništava e-Aukciju ili poništava i ponovno zakazuje e-Aukciju u drugim opravdanim slučajevima, uz obavezu postupanja u skladu sa članom 9. st. (5) do (9) Pravilnika. 

Konačno, ukoliko privredni subjekt smatra da je ugovorni organ prekršio odredbe Zakona i podzakonskih akata ima mogućnost uložiti žalbu na način utvrđen članom 99. Zakona, te u roku utvrđenom članom 101. Zakona.“



















REZIME


Modul e-Aukcije omogućava povećanje transparentnosti postupka javne nabavke, odnosno ponuda. To je također jednostavan i jeftin način za pronalaženje novih ponuđača. Manji dobavljači gledaju ovaj proces kao priliku, jer dobivaju bolji pristup novim tržištima. 

Konkurencija među ponuđačima čini osnov uspješnih e-Aukcija. Pravična i aktivna konkurencija mora biti pračena pravilima poslove etike i morala ponuđača u postupku javne nabavke, a tako i u e-Aukciji. Praksa pokazuje da nam je i u tom polju kao i u cjelokupnom sistemu javnih nabavki neophodna kontinuirana eduakcija ne samo u samom procesu javnih nabavki, nego i u dijelu uspostavljanja većeg stepena integriteta, ali i prevencije i sprečavanja korupcije u javnim nabavkama. 

Također, u e-Aukciji fenomen anonimnosti u procesu e-Aukcije može izvršiti pritisak na učesnike da donesu nerealne odluke o nižim cijenama. S tim, u vezi su u praksi su česte situacije u kojima ponuđači u toku e-Aukcije podnose neuobičajeno niske cijene ponuda, što za rezultat često ima odustajanje od dodjele ugovora o javnoj nabavci. 

Naprijed navedeno potkrepljujemo i podacima iz Izvještaja o dodjeljenim ugovorima o javnoj nabavci u 2022.godini, broj  02-16-3-602-11/23 od 03.08.2023.godine, a koje je usvojilo Vijeće ministara Bosne i Hercegovine, prikazuje analizu e-Aukcije u skladu sa Pravilnikom o uslovima i načinu korštenja e-aukcije ("Službeni glasnik BiH", broj 66/16), a koji je bio u primjenu u toku 2022.godine, kako slijedi:

„U periodu od 01.01.2022. do 31.12.2022. godine održano je ukupno 13.629 e-Aukcija, a kod 11.803 e-Aukcija zaključen je ugovor. 
Ukupna razlika cijene prije i nakon e-Aukcije: 132.514.112,45 bez uključenog PDV-a . 

Kriterij ekonomski najpovoljnija ponuda korišten je u 104 e-Aukcija dok je kriterij najniža cijena korišten u 13.525 e-Aukcija. 

Ukupan broj e-Aukcija u kojima nije bilo niti jednog podnošenja novih cijena je 4.914 dok je ukupan broj e-Aukcija u kojima je bilo bar jedno podnošenje novih cijena, 8.715. 

Procentualno ukupno smanjenje vrijednosti inicijalnih ponuda: 7,87%.“

Dakle, prednosti e-Aukcije su transparentan proces nadmetanja,  poticanje konkurencije i na kraju finansijske uštede kao najvažniji faktor uspjeha. Poticanje novih ponuđača u procesu nadmetanja može također donijeti korist malim i srednjim poduzećima, koji u Bosni i Hercegovini predstavljaju značajan osnov za razvoj privrede, iako za njih e-Aukcija može predstavljati i otežavajuću okolnost zbog raspoložih kapaciteta i resursa u datom trenutku. 

Dok učestvuju u e- Aukciji, ponuđači imaju priliku vidjeti tržišne cijene kako bi potvrdili svoju konkurentnost. Oni čak mogu usporediti svoje cijene. Dakle, cilj e-Aukcije jeste osigurati ugovornom organu najbolju vrijednost za svoj novac, a istovremeno osigurati pošten i transparentan proces nadmetanja za sve ponuđače.

Ova publikacija je pripremljena u skladu sa važećim pravnim propisima i pozitivnom praksom e-Aukcije u Bosni i Hercegovini sa ciljem da afirmira njenu primjenu u postupcima javnih nabavki uz efikasno korištenje javnih sredstava i  pravičnu i aktivnu konkurenciju ponuđača.

